
SUN’IY INTELLEKT: MADANIY 
VOSITACHIMI YOKI MADANIY 
“DARVOZABON”MI? CHET 
TILI O‘QITUVCHILARINI 
TAYYORLASH UCHUN 
TANQIDIY NAZARIY ASOS
Jakbarova Nasibaxon Po‘latjonovna
Is’hoqxon Ibrat nomidagi Namangan davlat chet tillari instituti
v.b. dotsenti, ped. f. f. d. (PhD)

https://orcid.org/0009-0000-6043-4829

Annotatsiya: Generativ sun’iy intellekt (GenAI) chet tili ta’limiga jadal kirib bormoqda, biroq uning madaniyatlararo muloqot 
kompetensiyasini shakllantirishdagi ikkiyoqlama tabiati bir tomondan madaniy vositachi, ikkinchi tomondan madaniy “dar-
vozabon” (gatekeeper) sifatidagi roli yetarli tanqidiy tahlil qilinmagan. Ushbu maqola empirik va nazariy manbalarni tizimli 
tahlil qilish orqali GenAI vositalarining madaniy xolislik va nomutanosiblik xavflarini, shuningdek, ularning ta’limiy salo-
hiyatini yoritadi. Tahlil natijalari GenAI tizimlarining G‘arb va ingliz tilida so‘zlashuvchi davlatlar qadriyatlariga moyilligini 
tasdiqlovchi dalillarni, shuningdek, chet tili o‘qituvchilarini tayyorlashda tanqidiy sun’iy intellekt savodxonligi zarurligini 
ko‘rsatdi. Maqola yakunida bo‘lajak o‘qituvchilar uchun to‘rt komponentli tanqidiy nazariy asos (aniqlash, tekshirish, vosi-
tachilik qilish, aks ettirish) taklif etiladi.

Kalit so‘zlar: generativ sun’iy intellekt; madaniyatlararo muloqot kompetensiyasi; algoritmik xolislik; tanqidiy sun’iy intel-
lekt savodxonligi; chet til o‘qituvchilarini tayyorlash.
Abstract: Generative artificial intelligence (GenAI) is rapidly being integrated into foreign language education; however, 
its dual nature in developing intercultural communicative competence-as a cultural mediator on the one hand and a 
cultural “gatekeeper” on the other-has not yet received sufficient critical examination. Through a systematic analysis of 
empirical and theoretical sources, this article explores the risks of cultural bias and imbalance associated with GenAI 
tools, as well as their educational potential. The findings reveal evidence indicating that GenAI systems tend to favor the 
values and perspectives of Western and English-speaking countries and highlight the need to develop critical AI literacy 
in foreign language teacher education. Finally, the article proposes a four-component critical theoretical framework for 
pre-service teachers consisting of identification, verification, mediation, and reflection.

Key words: generative artificial intelligence; intercultural communicative competence; algorithmic fairness; critical AI 
literacy; foreign language teacher education.
Аннотация: Генеративный искусственный интеллект (GenAI) стремительно внедряется в процесс обучения ино-
странным языкам, однако его двойственная природа в формировании межкультурной коммуникативной компе-
тенции - с одной стороны, как культурного посредника, а с другой - как культурного “привратника” (gatekeeper) - до 
сих пор не получила достаточного критического осмысления. В данной статье посредством систематического 
анализа эмпирических и теоретических источников рассматриваются риски культурной предвзятости и дисба-
ланса, присущие инструментам GenAI, а также их образовательный потенциал. Результаты анализа выявили 
данные, подтверждающие склонность систем GenAI к ценностям западных и англоязычных стран, а также про-
демонстрировали необходимость формирования критической грамотности в области искусственного интеллекта 
при подготовке преподавателей иностранных языков. В заключение статьи предлагается четырехкомпонентная 
критическая теоретическая модель для будущих преподавателей, включающая следующие компоненты: выяв-
ление, проверка, посредничество и рефлексия.

Ключевые слова: генеративный искусственный интеллект; межкультурная коммуникативная компетенция; алго-
ритмическая беспристрастность; критическая грамотность в области искусственного интеллекта; подготовка пре-
подавателей иностранных языков.

KIRISH
Generativ sun’iy intellekt (GenAI) texnologiyalarining chet til ta’limiga jadal kirib borishi so‘nggi uch-to‘rt 

yil ichida ta’lim tadqiqotlarining markaziy mavzularidan biriga aylandi [1]. ChatGPT va shunga o‘xshash yirik til 
modellari (LLM) talabalarga individuallashtirilgan mashqlar, tezkor fikr-mulohaza va cheksiz muloqot amaliyoti 
imkoniyatini taqdim etib, til o‘qitish metodikasida sifat jihatidan yangi bosqichni boshlab berdi [2]. Biroq ushbu 
texnologik imkoniyatlarning aksariyati til bilim va ko‘nikmalarini rivojlantirishga qaratilgan bo‘lib, GenAI vositala-
rining madaniyatlararo muloqot kompetensiyasini shakllantirishdagi o‘rni nisbatan kam o‘rganilgan sohalardan 
biri bo‘lib qolmoqda [3].

Muammoning dolzarbligi shundaki, GenAI tizimlari garchi “neytral” yoki “obyektiv” vosita sifatida taqdim 
etilsa-da, aslida ularni o‘qitish uchun ishlatilgan matnli korpuslarning madaniy, tilshunoslik va mafkuraviy tarkibini 
aks ettiradi [4]. Boshqacha aytganda, GenAI bir tomondan talabalarga turli madaniyatlar haqida ma’lumot va 
muloqot amaliyoti taqdim etuvchi madaniy vositachi (cultural mediator) vazifasini bajarishi mumkin bo‘lsa, 
ikkinchi tomondan, agar uning javoblari muayyan madaniy qarashlarni ustuvor qilib ko‘rsatsa yoki boshqa 
madaniyatlarni noto‘g‘ri, soddalashtirilgan yoki stereotipik tarzda aks ettirsa, u madaniy “darvozabon”ga, ya’ni 
qaysi madaniy ma’nolar “to‘g‘ri” yoki “ko‘rinadigan” ekanligini bir tomonlama belgilovchi vositaga aylanishi 
mumkin [5].

Ushbu ikkiyoqlama xavf-imkoniyat muvozanati, ayniqsa, bo‘lajak chet til o‘qituvchilarini tayyorlash kontek-
stida alohida metodik ahamiyat kasb etadi. Chunki aynan shu mutaxassislar kelajakda GenAI vositalaridan 
sinfda foydalanish yoki foydalanmaslik, ularning natijalarini tanqidiy baholash va o‘quvchilarga madaniyatlararo 
muloqot kompetensiyasini rivojlantirish borasida pedagogik qarorlar qabul qiluvchi shaxslar hisoblanadi  [6]. 
Shu sababli ushbu maqolaning maqsadi so‘nggi ilmiy adabiyotlar asosida GenAIning madaniy vositachilik 
va madaniy “darvozabonlik” funksiyalarini tanqidiy tahlil qilish hamda chet til o‘qituvchilarini tayyorlash uchun 
amaliy nazariy asos taklif etishdan iborat.

Tadqiqot quyidagi savollarga javob izlaydi:

(1)	 GenAI vositalari madaniyatlararo muloqot kompetensiyasini rivojlantirishda qanday ijobiy salohiyatga ega?

(2)	 Empirik dalillar GenAI tizimlarining madaniy xolisligi bo‘yicha nimalarni ko‘rsatadi?

(3)	 Chet til o‘qituvchilarini tayyorlash dasturlari ushbu ikkiyoqlama xavfni bartaraf etish uchun qanday tanqidiy 
savodxonlik komponentlarini o‘z ichiga olishi lozim?

MAVZUGA OID ADABIYOTLAR SHARHI
Bir qator tadqiqotlar GenAI vositalarining chet tili ta’limida madaniyatlararo muloqot kompetensiyasini 

rivojlantirishga ijobiy hissa qo‘shishi mumkinligini ko‘rsatadi. Xususan, Sarwari va boshqalar [7] ko‘p madaniyatli 
universitet muhitida magistrantlar orasida o‘tkazgan tadqiqotida GenAI vositalaridan muntazam va maqsadli 
foydalanish madaniyatlararo tushunishning oshishi bilan bog‘liqligini aniqladi, garchi natijalar talabalarning 
raqamli savodxonligi va oldingi madaniy tajribasiga bog‘liq holda farqlansa-da. Klimova va Chen [3] tomonidan 
o‘tkazilgan tizimli sharh GenAI va AKT vositalarining universitet talabalarida madaniyatlararo muloqot kompe-
tensiyasini rivojlantirishga qaratilgan o‘n bir tadqiqotni tahlil qilib, chatbotlar va virtual reallik vositalarining 
o‘quvchilarga madaniy farqlarni real vaqt rejimida his qilish va ular bilan ishlashga o‘rgatishda o‘lchanadigan 
samaradorlik ko‘rsatishini, biroq tadqiqotlarning aksariyati qisqa muddatli va metodologik jihatdan xilma-xil 
ekanligini ta’kidladi.

Kohnke, Moorhouse va Zou [2] GenAIning til o‘qitishdagi imkoniyatlarini tahlil qilib, uning talabalarga turli 
registrlarda, uslublarda va madaniy kontekstlarda til birliklarini generatsiya qilish orqali madaniy-pragmatik 
xilma-xillikni namoyish etish salohiyatiga ega ekanligini ko‘rsatadi. Bunday vositalar, ayniqsa, chet tilida tabiiy 
suhbatdosh topish imkoniyati cheklangan o‘quv muhitlarida (masalan, kam resursli yoki chekka hududlardagi 
ta’lim muassasalarida) talabalarga muqobil muloqot amaliyoti maydonini yaratib berishi mumkin. Miao va Xolms 
tomonidan tayyorlangan YuNESKOning rasmiy qo‘llanmasida ham GenAI ta’lim tengligini oshirish salohiyatiga 
ega ekanligi ta’kidlanadi, biroq bu salohiyat faqat texnologiyaning o‘zidan emas, balki uni pedagogik jihatdan 
to‘g‘ri vositachilik qilingan holda qo‘llashdan kelib chiqishi alohida ta’kidlanadi [8].

Shu bilan birga, so‘nggi yillarda o‘tkazilgan bir qator yirik miqyosli empirik tadqiqotlar GenAI tizimlarining 
madaniy xolisligi bo‘yicha jiddiy tashvishlarni ochib berdi. Eng ishonchli dalillardan biri sifatida Tao, Viberg, 
Beyker va Kizilsek tomonidan PNAS Nexus jurnalida chop etilgan tadqiqotni keltirish mumkin [4]. Mualliflar besh 
xil keng qo‘llaniladigan yirik til modelini (GPT-4o, GPT-4-turbo, GPT-4, GPT-3.5-turbo, GPT-3) 107 ta davlat va 
hududning vakillik so‘rovlari ma’lumotlari bilan qiyoslab, barcha tekshirilgan modellar ingliz tilida so‘zlashuvchi 
G‘arbiy Yevropa davlatlariga xos qadriyatlarga sezilarli darajada moyil ekanligini aniqladilar. Bu natija shuni 
ko‘rsatadiki, GenAI tizimlari o‘zlarini “universal” yoki “madaniy jihatdan neytral” vosita sifatida taqdim etsa-

da, aslida ular muayyan madaniy nuqtai nazarni me’yor sifatida ko‘rsatib, boshqa madaniyatlarni “og‘ish” yoki 
“istisno” sifatida talqin qilish xavfini tug‘diradi.

Bunga qo‘shimcha ravishda, Naous, Ryan va Xu [5] o‘tkazgan tadqiqot yirik til modellarining arab tilidagi 
va G‘arb madaniyatiga oid kontekstlarni taqqoslab, modellarning mahalliy madaniy kontekstga oid so‘rovlarga 
ham ko‘pincha G‘arbcha me’yor va taxminlar asosida javob berish tendensiyasini namoyon qilishini aniqladi, 
ya’ni model ko‘pincha mahalliy madaniy kontekstga mos kelmaydigan, ammo G‘arb madaniyatida odatiy 
hisoblangan ssenariylarni taklif qiladi. Xuddi shunday, boshqa tadqiqotlar GenAI tizimlarida irqiy, jinsiy va ijti-
moiy-iqtisodiy stereotiplarga oid tizimli og‘ishlar mavjudligini tasdiqlagan [9].

Ushbu dalillarning metodik ahamiyati shundaki, ular GenAIning madaniy “neytralligi” haqidagi keng tarqa-
lgan taxminni bevosita rad etadi. Agar chet til o‘qituvchisi yoki talaba GenAI tomonidan taqdim etilgan madaniy 
ma’lumotni tanqidiy tekshirmasdan qabul qilsa, u nafaqat noto‘g‘ri, balki bir tomonlama madaniy qarashlarni 
ham o‘zlashtirish xavfiga duch keladi. Shu nuqtai nazardan, GenAI shunchaki neytral “vositachi” emas, balki 
qaysi madaniy ma’nolar ko‘rinadigan yoki “normal” deb taqdim etilishini bir tomonlama belgilovchi faol “darvo
zabon” vazifasini bajarishi mumkin.

TADQIQOT METODOLOGIYASI
Ushbu maqola alohida empirik tadqiqot natijalarini emas, balki 2015-2025-yillar oralig‘ida nashr etilgan 

ilmiy manbalarning tanqidiy-tahliliy sintezini taqdim etadi. Manbalar Scopus, Web of Science, ERIC va Google 
Scholar ma’lumotlar bazalaridan “generative AI”, “large language models”, “cultural bias”, “intercultural 
competence”, “critical AI literacy”, “language teacher education” kalit so‘zlari kombinatsiyasi asosida qidirildi. 
Manbalarni tanlashda quyidagi mezonlar qo‘llanildi:

(a)	 2015-yildan keyin nashr etilgan bo‘lishi;

(b)	 taqqoslanuvchi tahlil, tizimli sharh yoki original empirik tadqiqot natijalarini taqdim etishi;

(v)	 GenAI, madaniy xolislik yoki chet til ta’limi kontekstidagi tanqidiy sun’iy intellekt savodxonligi mavzulariga 
bevosita tegishli bo‘lishi.

Tanlangan manbalar uch mavzuiy yo‘nalish bo‘yicha tizimlashtirildi va tahlil qilindi: GenAIning madaniy 
vositachilik salohiyati, uning madaniy xolislikka oid empirik dalillari hamda chet til o‘qituvchilarini tayyorlashda 
tanqidiy sun’iy intellekt savodxonligi modellari. Natijalar tavsiflovchi-tahliliy usulda sintez qilinib, xulosa qismida 
amaliy nazariy asos ko‘rinishida umumlashtirildi.

TAHLIL VA NATIJALAR
Yuqorida keltirilgan ikkiyoqlama xavf-imkoniyat muvozanatini hisobga olgan holda, so‘nggi tadqiqotlar 

chet til o‘qituvchilarini tayyorlash dasturlarida tanqidiy sun’iy intellekt savodxonligini shakllantirish zarurligini 
alohida ta’kidlamoqda. Long va Magerko [10] tomonidan ishlab chiqilgan asosiy SI savodxonligi modeli “bilish va 
tushunish”, “qo‘llash”, “baholash va yaratish” hamda “axloqiy masalalar” kabi to‘rt komponentni o‘z ichiga oladi, 
biroq bu model dastlab umumiy ta’lim konteksti uchun ishlab chiqilgan bo‘lib, til va madaniyatga xos jihatlarni 
alohida ajratib ko‘rsatmaydi.

Chet tili ta’limiga xos tanqidiy SI savodxonligi modellari yaqinda faolroq ishlab chiqila boshlandi. Tour, 
Pegrum va Makdonald [11] ingliz tili o‘quvchilarini AI savodxonligi amaliyotlariga jalb qilishning konseptual 
asosini taklif qilib, til o‘quvchilari nafaqat AI vositalaridan qanday foydalanishni, balki ularning natijalari qanday 
ishlab chiqarilishini va kimning manfaatlariga xizmat qilishini ham tanqidiy tushunishlari zarurligini ta’kidlaydi. 
Stokuell [12] esa GenAIning til o‘qitishdagi yo‘lini tahlil qilib, o‘qituvchilarning texnologik vositalarni sinfga passiv 
tarzda kiritishdan ko‘ra, ularning til va shaxsni shakllantirishdagi kuch munosabatlarini anglagan holda ongli 
pedagogik qarorlar qabul qilishlari lozimligini ta’kidlaydi.

Moorhouse va Kohnke [6] tomonidan o‘tkazilgan tadqiqot boshlang‘ich chet til o‘qituvchilari tayyorlash dastur-
laridagi til o‘qituvchi-ta’limchilarining GenAIga nisbatan qarashlarini o‘rganib, ko‘pchilik ta’limchilar GenAIning 
amaliy foydasini tan olsa-da, uning madaniy va axloqiy jihatlarini tanqidiy baholash uchun tizimli tayyorgarlikka 
ega emasligini aniqladi. Shunga o‘xshash tarzda, Moorhouse va uning hamkasblari [13] tomonidan o‘tkazilgan 
aralashuv tadqiqoti maxsus ishlab chiqilgan qisqa muddatli kurs orqali til o‘qituvchi-ta’limchilarining profes-
sional generativ sun’iy intellekt kompetensiyasini rivojlantirish mumkinligini, biroq bunday kompetensiya taso
difan emas, balki maqsadli metodik aralashuv orqali shakllanishini ko‘rsatdi.

Yuqorida keltirilgan natijalar asosida chet til o‘qituvchilarini tayyorlash dasturlari uchun to‘rt komponentli 
tanqidiy nazariy asos - AVR modeli (Aniqlash - Vositachilik - Refleksiya - Rag‘batlantirish, ingl. Detect - Mediate 
- Reflect - Empower) taklif etiladi. Ushbu model quyidagi jadvalda umumlashtirilgan (1-jadval).

1-jadval: Chet til o‘qituvchilarini tayyorlash uchun AVR tanqidiy nazariy asosi
Komponent Mohiyati Amaliy misol

1. Aniqlash (Detect)
GenAI javoblarida madaniy og‘ish yoki 
bir tomonlama qarashlarni aniqlash 
ko‘nikmasi

Bir xil savolni turli madaniy kontekst bilan 
berib, javoblarni qiyoslash mashqi

2. Vositachilik (Mediate) GenAI natijalarini o‘quvchilarga tanqidiy 
tarzda taqdim etish va izohlash

AI javobini “yakuniy haqiqat” emas, balki 
muhokama boshlang‘ich nuqtasi sifatida 
qo‘llash

3. Refleksiya (Reflect) O‘z va o‘quvchilarning AI natijalariga 
nisbatan munosabatini tahlil qilish

Refleksiv kundalik yoki portfolio orqali AI 
bilan ishlash tajribasini yozma tahlil qilish

4. Rag‘batlantirish (Empower)
O‘quvchilarni AI’ning madaniy 
cheklovlarini mustaqil tekshirishga 
undash

Loyihaviy topshiriq: AI javobini mahalliy 
ekspert yoki manba bilan solishtirish

Ushbu model amaliyotga tatbiq etilganda, u chet til o‘qituvchisini GenAIdan butunlay voz kechishga emas, 
balki uni ongli, tanqidiy va pedagogik jihatdan asoslangan tarzda qo‘llashga yo‘naltiradi. Xususan, “Aniqlash” 
komponenti o‘qituvchilarga GenAI javoblarining madaniy neytral emasligini amaliy mashqlar orqali his qilish 
imkonini beradi. Masalan, bir xil savolni “oddiy oila bayrami” yoki “muvaffaqiyatli tadbirkor” kabi umumiy tushun-
chalar bo‘yicha turli madaniy belgilar bilan so‘rab, natijalar qanchalik G‘arbcha me’yorlarga tayanishini kuzatish 
mumkin. “Vositachilik” komponenti esa o‘qituvchining o‘zini AI bilan o‘quvchi o‘rtasidagi passiv kanal emas, 
balki faol pedagogik vositachi sifatida ko‘rishini talab qiladi: AI javobi darsda avtomatik ravishda “to‘g‘ri javob” 
sifatida taqdim etilmasdan, balki tanqidiy muhokama uchun material sifatida ishlatiladi.

“Refleksiya” komponenti bo‘lajak o‘qituvchilarning o‘z kasbiy amaliyotida AI bilan ishlash tajribasini 
muntazam ravishda yozma yoki og‘zaki tahlil qilishini nazarda tutadi, bu esa Moorhouse va boshqalar [13] 
tomonidan qayd etilgan “tasodifiy emas, maqsadli shakllanish” tamoyiliga mos keladi. Nihoyat, “Rag‘batlan-
tirish” komponenti o‘quvchilarning o‘zlarini ham AI natijalarini tanqidiy tekshiruvchi faol subyektlarga aylanti
rishga qaratilgan bo‘lib, bu Tour va boshqalar [11] tomonidan taklif etilgan til o‘quvchilarini AI savodxonligi amali-
yotlariga jalb qilish g‘oyasini kengaytiradi.

Alohida ta’kidlash lozimki, taklif etilgan model GenAIni til ta’limidan butunlay chetlashtirishni emas, balki 
uning ikkiyoqlama tabiatini - vositachilik salohiyati va darvozabonlik xavfini - bir vaqtning o‘zida tan olgan holda 
undan ongli foydalanishni maqsad qiladi. Bu yondashuv YUNESKOning GenAI bo‘yicha rasmiy tavsiyalarida 
ilgari surilgan “inson nazorati markazda qolishi kerak” tamoyiliga [8] hamda tanqidiy AI savodxonligi bo‘yicha 
so‘nggi tadqiqotlarda ta’kidlangan “texnologik vositani emas, balki kuch munosabatlarini tushunish” talabiga [12] 
mos keladi.

XULOSA VA TAKLIFLAR
Ushbu maqolada olib borilgan tanqidiy-tahliliy sintez shuni ko‘rsatdiki, generativ sun’iy intellekt chet tili 

ta’limida madaniyatlararo muloqot kompetensiyasini rivojlantirishning kuchli, ammo ikkiyoqlama vositasidir. 
Bir tomondan, GenAI talabalarga kengaytirilgan muloqot amaliyoti, xilma-xil registr va kontekstlarga kirish 
imkonini berib, madaniy vositachi vazifasini bajarishi mumkin. Ikkinchi tomondan, so‘nggi yirik miqyosli empirik 
tadqiqotlar, xususan, 107 davlat ma’lumotlari asosida o‘tkazilgan tahlil [4], GenAI tizimlarining G‘arb va ingliz 
tilida so‘zlashuvchi qadriyatlarga tizimli moyilligini qat’iy tasdiqlaydi, bu esa uning nazoratsiz qo‘llanilishi 
madaniy “darvozabonlik” xavfini keltirib chiqarishini ko‘rsatadi.

Shu sababli bo‘lajak chet til o‘qituvchilarini tayyorlash dasturlari GenAIdan foydalanish bo‘yicha faqat texnik 
ko‘nikmalarni emas, balki taklif etilgan AVR (Aniqlash-Vositachilik-Refleksiya-Rag‘batlantirish) kabi tanqidiy 
nazariy asosni ham o‘z ichiga olishi zarur. Kelgusi tadqiqotlar ushbu modelning haqiqiy o‘quv sharoitida amaliy 
sinovdan o‘tkazilishini, uning turli til va madaniy kontekstlarda (jumladan, Markaziy Osiyo ta’lim tizimida) qo‘lla
nilish samaradorligini hamda bo‘lajak o‘qituvchilarning tanqidiy AI savodxonligi darajasini o‘lchovchi maxsus 
baholash vositalarini ishlab chiqishga qaratilishi lozim.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

